
«Proiektua bukatuta, gure kirol ibilbidean heldutasuna lortu dugu» 

Iker eta Eneko Pou Eskalatzaileak 

'Zazpi pareta, zazpi kontinente' egitasmoa Antartikako urratsarekin biribildu dute Iker eta Eneko Pou anaiek. Ia bost urteko abentura izan da, munduari bira hormatik hormara. 

Ekaitz Agirre 

Donostia 

Eskaladaren Mekan, Yosemiteko Kapitain hormatzarrean, hasitako Zazpi pareta, zazpi kontinente proiektua bururaino eraman dute berriki Iker eta Eneko Pou anaiek. Ia bost urteko ibilia izan dute, eskalada horma esanguratsuenetako asko eskalatzen, eta Antartika urrun eta bakartian egin dute azken urratsa. Berritzailea zen proiektua, kirol ikuspegitik erronka handia. Urratsez urrats gainditutako erronka, eta bi anaien kirol ibilbidean aldaketa baten mugarria: «Harkaitzean horma zailak eskalatu genitzakeela bagenekien; orain badakigu bide alpinoetan eskalatzeko gai ere bagarela». 

Ia bost urte dira Zazpi horma, zazpi kontinente proiektua hasi zenutela. Atzera begiratu eta zer hausnarketa egiten duzue ibilbideaz? 

IKER POU: Luze jo du, hiru urtean bukatu nahi genuelako. Baina aukera handia izan dugu eskalada eta bidaia uztartzeko, eta hormak ezagutzeko. Pozik gaude, baina oraindik ez dugu proiektua erabat asimilatu. 

ENEKO POU: Bide luze bat bukatzeagatik poztasuna sentitu dut nik. Jende gutxik sinesten zuen proiektuan, desberdina zelako, originala. Ez dakit ona edo txarra, baina egun mendizaletasunak imajinazioa behar du, eta guk proiektu berri bat aurkeztuta horretan asmatu genuela uste dut. Barre artean komentatu dugu doktoretza lortu dugula. 

Aukeratu duzuen urratsen bat oker egin duzuela uste al duzue? Damurik edo aldatuko zenuketen hormarik ba al da? 

IKER POU: Aukeratu ditugun hormekin eta eskaladekin gustura gaude. Proiektuari bilakaera bat eman diogu, eta alpinismo ukitua joan gara gehitzen. Denetariko hormak eskalatu ditugu, eta ordena egokian: eskalada librea eta harkaitza aurrena, eta pixkanaka joan gara ukitu alpinoa sartzen, izotzean eta piolet eta kranpoiekin moldatzen. Hormatik hormara eskarmentua hartzen joan gara, guretzat zailenak zirenak burutu ahal izateko. Antartikako, Trangoko eta Patagoniako eskaladak, adibidez, ezingo genituen egin proiektuaren hasieran, ez behintzat gerora eskalatu ditugun estiloan. 

ENEKO POU: Aurkeztu genuen bidetik joan da proiektua. Harkaitz eskaladako proiektua zela baina pixkanaka alpinismoa sartzen saiatuko ginela esan genuen aurkezpenean. Zazpi urratsen bilakaerak oso garbi adierazten du mendizale gisa hartu dugun heldutasuna. Ordura arteko bidean aldaketa zetorkigula bagenekien: Ikerrek kirol eskalada bigarren maila batean utzi behar zuen, eta nik eskia edo beste zaletasun batzuk. Proiektuan bi zati garbi bereizten dira: harkaitz eskaladakoak izan ziren lehenengo lau urratsak, eta azken hirurak alpinismoko hormak. Oso proiektu polibalentea izan da. 

Bost urteotan zertan aldatu zarete? 

IKER POU: Esperientzian irabazi dugu, eta nire kasuan, batez ere, aldaketa eta bilakaera bat izan da. Kirol eskaladak beti erakarri nau, eta proiektuaren lehen urratsetako eskaladek ezaugarri hori zuten. Orain, ordea, horma handiak gero eta gehiago gustatzen zaizkit. Kirol eskaladaz, gustatzen zaidan arren, nekatzen hasia naiz; erakargarriagoak zaizkit horma handiak. 

ENEKO POU: Esperientzian irabazi dugu, eskalatzaile eta alpinista moduan. Bidaiatzea asko gustatzen zaigu, eta abentura bilatzen dugu orain espedizioetan; kirola eta abentura uztartzea. Bide horretan jarraitu nahi dugu. 

Antartikakoa izan da urratsetan azkena. Aukeratu dituzuen izenak bezainbesteko paradisua al da? 

IKER POU: Sekulako esperientzia izan da espedizioa bere osotasunean, abentura handia. Eskalada gogorra izan da, nabigazioa sekulako abentura, eta kontinentea zoragarria, desberdina. Ezin da alderatu beste inongo lekurekin; ez Himalayarekin, ez eta Patagoniarekin ere. Itsasoa, sekulako glaziarrak, eskalatu gabeko hormak eta mendiak, inor ere ez inguruan... Bukaerarako utzi genuen Antartika, gogorrena zelako. Azken bost urteetako esperientzia gabe ezinezkoa genukeen Antartikako azken urratsa egitea. 

ENEKO POU: Inon ez gara sentitu Antartikan moduan. Bakardadea benetakoa da, hara joan eta sentitu arte imajina ezina. Sentsazio eta bizipen berriak bidaietan beharrezkoak dira, eta izan ditugu. 

Zerua Peak izena jarri diozue mendiari, eta Azken paradisua bideari. Nolakoak dira? 

IKER POU: Bideak 600 metro ditu; 400 harkaitzean eta 200 eremu mistoan. Harkaitza zati batzuetan zoragarria da; beste batzuetan, aldiz, hauskorra, friend-ak eta seguruak sartzeko zaila. Bidea hormaren zati logikoenetik ireki genuen, eta nahi genuen estiloan: alpinoan, soka finkorik gabe, arin eta beharrezko materiala erabilita. Jaitsiera izan zen gogorra, zaila eta beldurgarria. 

Eskaladatik haratago, ordea, benetako abentura izan da, ezta? 

IKER POU: 2000. urtean, Yukoneko penintsulara joan ginenean, antzeko esperientzia izan genuen. Bidaia bera abentura bat izan zen, eta eskalada beste bat. Antartikan ere bidaia, abentura eta kirola uztartu ditugu. 

ENEKO POU: Antartikako urratsak horrelakoa behar zuen, abentura ahalik eta gutxien domestikatzen saiatu behar genuen. Ez da izan duela mende batzuetako esplorazio irteera, baina gure apalean saiatu gara ukitu hori ematen: lekua berria genuen, inoiz nabigatu gabeak ginen, logistika zailtasunak, bakardadea... Superbibentzia, azken finean. 

Zuen ibilbidean zer garrantzi ematen diozue proiektua bukatzeari? 

IKER POU: Azken urteotan eskalada interesgarriak osatu ditugu, Zazpi pareta, zazpi kontinente egitasmoan nahiz proiektutik kanpo. Eta gauza zailak eta askotarikoak egiteko gai garela ikusi dugu. Heldutasun bat hartu dugu bide alpinoetarako, eta asko ikasi dugu. 

ENEKO POU: 2007. urtea oso garrantzitsua izan da guretzat, bilakaera baten emaitza izan delako. Supercanaleta-rekin hasi genuen, Patagonian, eta Antartikan bukatu. Azken bi eskalada hauetan ikusi da gure bilakaera eta estilo aldaketa. Harkaitzean horma zailak eskalatzeko gai ginela bagenekien, Iker tartean egonda, batez ere. Baina orain badakigu alpinismoan ere, izotzean eta piolet eta kranpoiekin, molda gaitezkeela. 

Aurrerantzean bide horretatik jarraituko al duzue? 

IKER POU: Beti dauzkagu proiektuak buruan. Motibazio handia dugu eta burua martxan. Hilabete inguruko atsedena hartuko dugu orain, eta kirol eskalada maila hartzen saiatuko naiz. Ziur ez dakigun arren, horma handietara joango garela uste dut; dela Patagoniara, dela Yosemitera, dela Afrikara. Helburu asko ditugu buruan, zehaztea falta dugu. 

ENEKO POU: Ez dakit zer jarduera egingo ditugun, baina proiektua bukatuta, askeago gaude orain erabakiak hartzeko. Dena dela, aniztasunaren bidetik jarraituko dugu. Gure etorkizuna alpinismoaren eta kirol eskaladaren uztarketan ikusten dut. 

Afrika 
3'Bravo les filles', Tsanasoro (Madagaskar). Hirugarren urratsa 2004ko udan egin zuten, Tsanasoro mendikateko orratz magikoetan, Afrikako Yosemiten. Lyn Hill eskalatzailea 1999an joan zen inguru hartara, eta Hillek berak emandako erreferentziak oinarri hartuta abiatu ziren bi anaiak. Hilabete eskasean 850 metroko hormatzarra eskalatu zuten, eta Afrikan irekitako bide gogorrena kateatu: Bravo les filles (8b). «Proiektuko urratsik exotikoena izan zen, akaso gehien gozatu genuena. Eskalada atsegina izan zen, baina, batez ere, bidaia eta bertako biztanleekin izan genuen harremana eta tratua. Oso ongi sentitu ginen». 

Antartika
7'Azken Paradisua', Zerua Peak. Urratsetan azkena Antartika urrunean egin dute. «Inoiz egon garen leku harrigarriena. Abentura handia izan da, eta gure ibilbidean ireki dugun bide garrantzitsuena da Azken paradisua». Three Pig esaten zaien orratzetako bat eskalatu zuten, inork inoiz igo gabekoa. Zerua Peak izena jarri zioten mendiari, Azken paradisua bideari -600 metro, 7a-. «Graduari erreparatuta ez dirudi zaila, baina haizea eta hotza -zeropetik 10 gradu-, konpromisoa, bakardadea... urratsik zailena izan da». 

Europa 
2'Zunbeltz', Urriellu Haitza (Espainia). Urriellu Haitza gertukoa dute Pou anaiek. Mendebaldeko hormako Zunbeltz bidean gorriak pasa zituzten 2003ko urrian: «Urratsik beldurgarriena izan zen, eta psikologikoki gogorrena. Kareharri ona bai, baina eskalada zaila eta arriskutsua». Zeropetik tenperatura, bibakak horman, elurra, seguruak oso urrun, erorikoak ere bai tartean. Librean eskalatu zuten bi anaiek hiru egun luzeko saioan, 8b+ zailtasuneko luzea barne. Tontorrera iritsitako unea ahaztezina: «Pedro Udaondo zain genuen, eta harekin elkartzea hunkigarria izan zen; goian zegoen zain, guri materiala jaisten laguntzeko prest». Urrielluko iragana eta etorkizuna sokalagun. 

Ipar Amerika 
1'El Niño', Yosemite (AEB). Eskaladaren Mekan egin zuten lehenengo urratsa, Yosemiteko Kapitain hormatzarrean. Alex eta Thomas Huber anaien artelana da El Niño bidea, 8a+ zailtasuneko 850 metroko plaka bertikala. «Apustu gogorra egin genuen, inoiz ez baikenuen Yosemiten eskalatu. Gure ibilbidean librean eskalatu dugun bide onena izan da». Yosemiteko eskaladaren ezaugarri guztiak bildu zituen urratsak: granitoa, arrakala fin eta zorrotza, 40 graduko maiatz beroa. Bi egun behar izan zituen Iker Pouk bidearen mugimendu zailenak kateatzeko: «Yosemitera iritsi eta lehen egunean ezin genituen 6. graduko luzeak eskalatu. Kapitainean eskalatzeko ikasprozesua behar izan genuen». 

 Ozeania 
4'Free Route', Totem Pole (Australia). Eskalada ikuspegitik urratsetan errazena egin zuten 2005eko otsailean. «Bitxia izan zen, eta erakargarria estetikoki. Txikitatik genuen Totem Poleren poster handi bat etxean, Gallego anaiak hara joan zirenekoa, eta haurtzaroko amets bat bete genuen». Tasmaniako itsasotik bertatik zutitzen da obelisko erraldoia. Irudi ikusgarriak hartu zituzten, baina gainerako horma erraldoiekin alderatuta -600 metrotik gorakoak-, 70 metro eskaseko harrizko zutarria da Totem Pole. «Paretarik txikiena, baina biziena; olatuek zutarria mugitzen zuten...». 

Hego Amerika 
6'Supercanaleta', Fitz Roy (Argentina). Alpinismora bidean beste urrats bat egin zuten 2007ko urtarrilean, Patagoniako Fitz Roy orratza Supercanaleta bidetik igota. «Akaso beste bat aukeratuko genukeen orain, baina ez dugu damurik; eskarmenturik ez genuen». Aurreko urtean bost saio egin zituzten Fitz Royn, eta nekeza egin zitzaien Patagoniako urratsa. 1.800 metroko bidea da Supercanaleta, 6c zailtasuna du harkaitzean eta M6 izotzean. «Garibotti, Salvaterra eta halakoentzat ez da zaila izango, baina izotzean apenas eskalatu dugunontzat... konpromiso handikoa». 
Asia

5'Eternal Flame', Trangoko Dorrea (Pakistan). Karakorum. Izenik Gabeko Dorrea. Eternal Flame bidea. Wolgang Gullich eta Kurt Albert bidearen aitapontekoak. Errespetua sortzen duten izenak. Pou anaien kasuan, bilakaera logiko baten hasiera, goi mendiko lehenengo urratsa. «Gure ibilbidean ordura arte egin genuen jarduera gogorrena izan zen, alpinoena: inguratzea, altuera, hotza, berezko zailtasunak... Himalaya bertikalaren erakusgarria». Mila metro pasatxoko bidean 50 metro utzi zituzten librean eskalatu gabe, eta Pou Brother's aldaera ireki zuten. «Sekulako esperientzia izan zen, eta asko ikasi genuen; altueran 7b arte bistaz, librean... Yosemitekoaren ondotik ikusi dugun harkaitzik onena». 

